
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЗООВОЙ МИЖИД ХААНЫ ЗУУВАЙ МИЖИД ХҮҮ

	 

	Урьд нэгэн цагт

	Нар сая мандаж байхад 

	Навч цэцэг сая дэлгэрч байхад 

	Зүүн тивийг эзлэн төрсөн 

	Зоовой Мижид хааны 

	Зуувай Мижид хүү гэж 

	Нэгэн сайн эр байв л гэнэ. 

	Тэр хүүгийн нутагладаг 

	Нутаг газрыг асуувал 

	Өндөр уулын энгэрт 

	Өргөн талын захад 

	Талын чинээ дагаан 

	Өргөөтэй юм л гэнэ. 

	Суудаг өргөөг нь асуувал 

	Цагаан мөнгөн дээвэртэй 

	Цалин мөнгөн туургатай 

	Хүнд мөнгөн чагтагатай 

	Хүрэл эрдэнэ тоонотой 

	Ум зандан уньтай 

	Ухаа зандан ханатай 

	Хар зандан хаалгатай 

	Хаш чулуун довжоотой

	Халзан хамбан дэвсгэртэй 

	Хатгамал хоргой хөшигтэй 

	Алтан хөвөөтэй хаяавчтай 

	Амьд могой бүслүүртэй 

	Ийм сайхан өргөө л гэнэ. 

	Уудаг усыг нь асуувал 

	Бум далай, бурман далай 

	Чин далай, чихэр далай 

	Ийм дөрвөн далай л гэнэ. 

	Энэ дөрвөн далайн 

	Дөрвөн талд нь ургадаг 

	Яйл зандан, яшил зандан 

	Гүйл зандан, гүгэл зандан 

	Ийм дөрвөн модтой л гэнэ.

	Энэ дөрвөн модны нь оройд 

	Эгнэгт үүр засанхан суудаг 

	Тоодог шувуу, тогос шувуу 

	Нугас шувуу, нугар шувуу 

	Ийм дөрвөн шувуутай л гэнэ. 

	Энэ дөрвөн шувуу нь 

	Дөрвөн зүгтээ харан сууж 

	Дөрвөн аймгийг сонстол 

	Уран сайхан эгшгээр 

	Уянга төгс уянгалуулдаг гэнэ. 

	Гаднах сүргийг нь асуувал 

	Хойшоо бэлчдэг хорин түмэн 

	Хонгор алаг адуутай 

	Урагшаа бэлчдэг арван түмэн 

	Ангир алаг адуутай л гэнэ. 

	Төрсөн биеийг нь асуувал 

	Арван найман настай 

	Алаг хар нүдтэй 

	Арынхаа гэрэлд

	Адуун сүргээ цугларуулдаг 

	Өврийнхөө гэрэлд 

	Үйл үртсээ хийлгэдэг л гэнэ. 

	Барьдаг зэвсгийг нь асуувал 

	Ерэн бугын эврийг 

	Илэм жилэм зүйж хийсэн 

	Наян бугын эврийг 

	Нааж бэхлэн зүйж хийсэн 

	Итгэлтийн шар нумтай л гэнэ. 

	Тэр нумыг нь хэлбэл 

	Ард нь Ар-Замба тивийн амьтныг 

	Гүйцэлдүүлэн сийлсэн 

	Өвөрт нь Өвөр-Замба тивийн амьтныг 

	Гүйцэлдүүлэн сийлсэн 

	Оньд нь ооно шаргачин хоёрыг 

	Зогсууланхан сийлсэн 

	Элгэнд нь элээ бүргэд хоёрыг 

	Зөрөлдүүлэнхэн сийлсэн 

	Бариулд нь бар арслан хоёрыг 

	Барилдууланхан сийлсэн л гэнэ. 

	Зоовой Мижид хааны 

	Зуувай Мижид хүү нэг өдөр 

	Аавынхаа өмнө сөхөрч 

	Ээжийнхээ өмнө бохирч 

	Нэгэн наснаас аваад 

	Арван найм насаллаа. 

	Өглөө өрхийг минь татаж 

	Оройд хоолыг минь хийж 

	Тогоо торхыг минь тавьж 

	Товч бүчийг минь хадаж байх 

	Нэгэн хань авъя гэж хэлэхэд 

	— За хүү минь сонс 

	Бой чинь арилж 

	Борви чинь тэнийгээгүй.

	Судас чинь сунаж

	Шөрмөс чинь чангараагүй байна.

	Бид хоёр авч өгье гэж

	Хаан аав хатан ээж хоёр нь

	Хариу соёрхож айлдав.

	Зоовой Мижид хааны

	Зуувай Мижид хүү

	Аав ээжээ хүндэлж

	Алтан сургаалыг нь сонсож

	— Ээж аав хоёр минь 

	Эрх хүүгээ бодоорой 

	Эр хүн санасандаа

	Эс хүрч мухардвал 

	Эгнэгт элэг цээжний өвчтэй 

	Болдог биш үү гэв. 

	Хаан аав хатан ээж хоёр нь

	— Аа, тэгвэл хүү минь 

	Өөрөө явж ав даа гээд 

	Албат олон иргэдээсээ 

	Алийг нь сонгож дагуулах вэ? 

	Агт сайн морьдоосоо

	Алийг нь авчруулж унах вэ? гэв

	— Албат олон иргэдээс 

	Сонгож дагуулах хүн алга 

	Агт сайн морьдоосоо

	Авч ирүүлэх морь минь бол 

	Хүний хэлийг мэддэг 

	Хилэн хар морь минь гэв, 

	Зоовой Мижид хаантан 

	Ангир алаг адуундаа явдаг 

	Агсгалдай өвгөнөө дуудаж 

	Хилэн хар морийг барьж ир гэв

	Хүний хэлийг мэддэг 

	Хилэн хар морийг бол 

	Уурга хуйваар барихгүй 

	Уран аргаар бариад л 

	Ангир алаг адууны нь 

	Агсгалдай өвгөн нь хүрч ирэхэд 

	Чонон хоёр чих нь солбилзоод 

	Цолмон хоёр нүд нь мэлтэлзээд 

	Заан дөрвөн соёо нь яралзаад 

	Заамал зургаан хүзүү нь даналзаад 

	Зогсож байв гэнэ. 

	Зоовой Мижид хааны 

	Зуувай Мижид хүү 

	Ная ерэн товруутай 

	Найман түмэн тархитай 

	Том мөнгөн хазаараа 

	Толгой юунд нь тааруулав. 

	Зузаан нимгэн тохом нь бол 

	Зуун гэрийн бүрээс гэнэ. 

	Давхарга нимгэн тохом нь бол 

	Далан гэрийн туурга гэнэ. 

	Хорин шарын ширийг 

	Хот газарт элдүүлж 

	Хоёр гөлөм хийлгэснээ 

	Холбож дөрөөвчилж угсарсан 

	Зандан модны үндсээр 

	Зааж нааж хийсэн 

	Сэндэн модны хожуулаар 

	Сийлж урлаж гоёсон 

	Махир бүүрэгт эмээлээ 

	Зоон дунд нь тохов л гэнэ. 

	Жигтэй сайхан таарав гэнэ, 

	Тавин жингийн дөрөө нь

	Тал талд нь дүүжигнэж

	Найман урт ганзага нь

	Дөрвөн тийшээ унжиж байв.

	Гурван дагаан олмоороо

	Гэдсийг нь тойруулж авангуутаа

	Нэгэн удаа татахад нь

	Нэгэн хуруу чангарав

	Хоёр удаа татахад нь

	Хоёр хуруу чангарав

	Гурван удаа татахад нь

	Гурван хуруу чангарав.

	Дөрвөн удаа татахад нь

	Дөрвөн хуруу чангарав.

	Зуун лангийн хударгаа

	Зураа дунд нь тааруулав.

	Зоовой Мижид хааны

	Зуувай Мижид хүү

	Тавин барсын арьсаар хийж

	Тааранг болсон хүрмээ өмсөж

	Хорин барсын арьсаар хийж

	Хомсдуу болсон гутлаа өмсөж

	Буурлаасаа бэлэглэсэн

	Буу сэлмээ аваад

	Сангийндаа орж

	Саадаг нумаа аваад гартал

	Аав ээж нь үнсэцгээж

	Ам өрсөн ерөөцгөөж

	Дайснаа дараарай      

	Дархан цолоо олоорой

	Өстнөө ялаарай

	Өндөр цолоо олоорой гэв

	Зоовой Мижид хааны

	Зуувай Мижид хүү

	Хүний хэлийг мэддэг 

	Хилэн хар мориндоо очиход 

	Чонон хоёр чих нь солбилзоод 

	Цолмон хоёр нүд нь мэлтэлзээд 

	Заан дөрвөн соёо нь яралзаад 

	Зандан бүрээ хамар нь сарталзаад 

	Зогсож байв л гэнэ. 

	Зоовой Мижид хааны 

	Зуувай Мижид хүү 

	Хүний хэлийг мэддэг 

	Хилэн хар мориныхоо 

	Мяндсан сайхан жолоог 

	Мятартал нь хумхиад мордоход 

	Огторгуй өөд дүүлж 

	Од тоолон булгиж 

	Орон дэлхийд бууж 

	Үндэс тоолон булгивч 

	Мяндсан сайхан жолоогоо 

	Тамил тамил татаж 

	Хүдэр мундаг хүзүүг нь 

	Нугар нугар татсаар 

	Болзоотын бор толгойг 

	Энгэрлэн явж байв л гэнэ. 

	Хүний хэлийг мэддэг 

	Хилэн хар морь нь 

	— Хар уснаас ууя би 

	Хагд өвснөөс идье би 

	Ижил сүргээ санаж байна би 

	Их замд цуцаж байна би гэхэд 

	Зоовой Мижид хааны 

	Зуувай Мижид хүү 

	Хүний хэлийг мэддэг 

	Хилэн хар мориндоо

	Хэдий газар явж 

	Хэчнээн газар хань болох вэ?

	Төмөр дөрөөг чинь сэтэртэл 

	Төрсөн биеийг чинь барагдтал 

	Хэдий газар болох бөгөөс 

	Хичээж хань чинь болъё гэв. 

	Омголон баатар зориглож 

	Онгон морь нь хурдалж 

	Өндөр уулсыг өвөрлөж 

	Өдий төдий яваад 

	Хажуу тийшээ эргэж 

	Хамгийн оройд нь гарч 

	Унаа морио идүүлж 

	Урагш хойшоо харуулахад 

	Зүгийн муу гэж алдаршсан 

	Зүүн хойд талд нь 

	Оосор бүчгүй барьсан 

	Орд өргөө дүнхийж байв. 

	Зоовой Мижид хааны 

	Зуувай Мижид хүү хувилж 

	Бор болжмор болоод 

	Босож суун дэрвэсээр 

	Тооны нь өмнөх гол дээр 

	Тоглож очиж суунгуут 

	Тонгойж дотогш харахад нь 

	Баруун хойд талаар нь 

	Дөрвөн хар хүн суугаад 

	Суманд өдийг нь нааж л байв 

	Зүүн урд талаар нь 

	Дөрвөн хүүхэн суугаад 

	Торгоны энг тохируулан 

	Тун ч нямбай оёж л байв. 

	Хар хүний эхнийх нь

	Халж ам нээж асуухдаа

	— Бид дөрвөөс давуутай

	Баатар харчууд байдаг болов уу?

	Замилан хорвоо уудам ч

	Заяаж төрүүлж чадаа болов уу? гэхэд

	Зүүн урдуур сууцгаасан

	Зүстэй хүүхний эхнийх нь

	Та дөрөв ч гайгүй байна

	Баатар хар хүн хаа мундах вэ?

	Дараах хар хүн нь шаралхаж

	Давтаж шалгаж магадалсанд

	Дараах хүүхэн нь дамшиглаж

	Даанч ажрамгүй даапаалж

	Зүүн тивийг эзэлсэн

	Зоовой Мижид хааны

	Зуувай Мижид хүү гэж

	Арынхаа гэрэлд

	Адуун сүргээ цугларуулдаг

	Өврийнхөө гэрэлд

	Үйл үртсээ хийлгэдэг

	Ийм нэг сайхан эр 

	Идэрхэн явж байдаг юм. 

	Харин энэ орчлон дээр 

	Бид дөрвөөс давуутай 

	Биетэй зүстэй хүүхэн хүн 

	Байхгүй гэж бодно. 

	Хар хүний дараах нь 

	Халзалж басамжилж хэлэхдээ 

	Та дөрөв ч гайгүй байна 

	Царайлаг хүүхэн хаа мундах вэ? 

	Дараагийн хүүхэн маргаж 

	Даруй залган асуухдаа 

	Бяд дөрвөөс давуутай

	Хүүхэн хаа байна гэсэнд 

	Дараах хар хүн нь шаралхаж 

	Давж басамжлан хэлэхдээ 

	Урд тивийг эзэлсэн 

	Улаан лусын хааны 

	Оронгоонь авхай гэж 

	Онцгой төрсөн бүсгүй бий. 

	Та нар түүний дэргэд 

	Тахиа шувууны төдий л биз 

	Зоовой Мижид хааны 

	Зуувай Мижид хүү 

	Болсон яриаг сонсож 

	Бор болжмор дүрсээрээ 

	Босож нисэн дэрвэгэнэсээр 

	Оргил дээр ирж 

	Хун биедээ хувилж 

	Хүлэг морио дуудаж 

	Хэтийн барааг харж 

	Хэрэг ажлаа зөвлөж 

	Дөрвөн сайхан хар хүний 

	Дөрвөн сайхан хүүхэнтэй 

	Маргаж ярилцсан бүгдэд 

	Магадалж харин асуусанд 

	Хүний хэлийг мэддэг 

	Хилэн хар морь нь хариулж 

	Урд тивийг эзэлсэн 

	Улаан лусын хааны уруу 

	Одоо чигээрээ явъя гэж 

	Олон ч үггүй тохиров. 

	Зоовой Мижид хааны 

	Зуувай Мижид хүү 

	Хүний хэлийг мэддэг 

	Хилэн хар мориндоо мордож

	
Улаан лусын хааны руу 

	Урагш зүглэн явж гарав. 

	Өндөр уулын өвөрт 

	Өргөн талын дунд 

	Буман тэмээ хариулсан 

	Буурал өвгөн сууж байв. 

	Зоовой Мижид хааны 

	Зуувай Мижид хүү 

	Нусгай хүүгийн дүрд 

	Нууцалж дорхноо хувилж 

	Хүний хэлийг мэддэг 

	Хилэн хар морио 

	Хамуу жидүүнд баригдсан 

	Хар даага болгож 

	Наян бугын эврийг 

	Нааж зүйж хийсэн нумаа 

	Дэрсэн хавчаахай болгож 

	Дэгэн дэгэн очиход 

	Буман тэмээ хариулсан 

	Буурал өвгөн угтаж 

	Хэн хүний үр вэ? 

	Хэрэг зориг хэнд вэ? 

	Хэт нутаг хаана вэ? 

	Ямар хүний үр вэ? 

	Яваа зориг хэнд вэ? 

	Явдал учир хаана вэ? 

	Авах зориг хэнд вэ? гэв. 

	— Зүүн тивийг эзэлсэн 

	Зоовой Мижид хааны 

	Зуувай Мижид хүүгийн 

	Зарцын хүү нь явна. 

	Аргил хар бууртай 

	Баргил хөх ингэтэй

	Арваад тэмээ алдаад

	Анх эрж гарсан

	Арван гурав хоносон

	Ажиг сураг юу байна гэхэд

	— Алдсан тэмээг чинь үзсэнгүй

	Ажиг сураг сонссонгүй

	Улс гүрнийг захирсан

	Улаан лусын хааных гэж

	Ойрын ч амьтан буудаг

	Холын ч амьтан ирдэг

	Нэгэн их хааных

	Энэхэн өмнө байдаг юм.

	Харь газраас тэнэсэн

	Хааны эрэлчин хүү чи

	Тэнд очиж сур,

	Тэмээ малаа ол гэжээ. Тэгээд 

	Надаас морио уя гээд 

	Найман зандан нахиа бий 

	Түүнээс уяж болохгүй 

	Хэн хүн ордоггүй 

	Шүрэн байшин өмнө чинь бий 

	Түүнд орж болохгүй гэв. 

	Зоовой Мижид хааны 

	Зуувай Мижид хүүгийн 

	Хэлсний нь сонсоод хандтал 

	Хэсэг тэмээ нь захлагдаж 

	Галзуу хоёр буур 

	Гарч ирэв. Түүнээс 

	Зоовой Мижид хааны 

	Зуувай Мижид хүүшийн 

	Дайрч ирсэн бууруудыг 

	Дараа дараагаар нь барилж 

	Урд хөлийг нь өргөж

	Урт хүзүүг нь тохуултал

	Буман тэмээ хариулдаг

	Буурал өвгөн хүрч ирж

	Харийн хааны эрлийн

	Харцын хүү чи яах гэж

	Хоёр буурт халдаж

	Хөлийг нь хүзүүнд нь тохов гэхэд

	Чиний буурт баригдах хүү

	Энэ газарт явахгүй гээд

	Эргэж хандсан чигтээ

	Эмээлт мориндоо мордмогц

	Харагдах бараагүй

	Хайх мөргүй болов гэнэ.

	Зоовой Мижид хааны

	Зуувай Мижид хүү

	Улаан лусын хааныд

	Улааны эрчээр очтол

	Надаас морио уя гээд

	Найман зандан нь нахилзаж байж

	Нэгээс морио уячхаад

	Хэн хүн ордоггүй

	Шүрэн байшинд нь ортол

	Туурга нэвт туяатай

	Тунамал ягаан хацартай

	Тугал хар нүдтэй

	Оронгоонь авхай өөрөө

	Олбог түшлэг тавьж

	Аагтай хонгор цайгаа аягалж

	Алим жимст тавгаа тавьтал

	Улс гүрнийг захирсан

	Улаан лусын хааныхаас

	Барлаг зарц нь балбаж ирж

	Нандин шүтээнээс ялгалгүй

	Найман занданд халдаж 

	Морио юунд уяв гэж 

	Хэн хун ордоггүй 

	Шүрэн байшинд зоримоглож 

	Өөрөө юунд оров гэж 

	Хаан эзэн таныг

	Халзалж бараалхаж ир гэнэ гэтэл

	Зоовой Мижид хааны

	Зуувай Мижид хүүгийн

	Эрэлчин хүү нь явна гэж

	Хөлгийн баас байхаар нь

	Хөлст морио уясан юм

	Хуний мөр байхаар нь

	Шүрэн байшинд орсон юм гэв.

	Онцолж ирсэн барлагт

	Оронгоонь авхай хандаж

	— Харийн хааны эрэл эрж

	Харшиж ядарсан хүү байна

	Маргааш өглөө болмогц

	Мандахын шар нарнаар

	Хаан аавд бараалхуулж

	Хайрлах зарлигийг нь хүлээе гэв.

	Зоовой Мижид хааны

	Зуувай Мижид хүүг

	Хаан аавынд нь бараалхахад

	Улс гүрнийг захирсан

	Улаан лусын хаантай

	Ор дэрнээсээ дээшилж

	Хэн хүний үр вэ?

	Хэрэг зориг хэнд вэ?

	Хэт нутаг хаана вэ?

	Ямар хүний үр вэ?

	Яваа зориг хэнд вэ?

	Явдал учир хаана вэ?

	Алс нутаг хаана вэ?

	Авах зориг хэнд вэ? гэхэд

	Зүүн тивийг эзэлсэн

	Зоовой Мижид хааны

	Зуувай Мижид хүү гэгч байна.

	Нэгэн наснаас аваад

	Арван найман нас насаллаа.

	Хүүхнээ хайрлах болов уу гэж

	Хүсэж зорьж явна гэв.

	Улс гүрнийг захирсан

	Улаан лусын хаантан

	Уудаг цайгаа аягалж

	Иддэг жимсээ таваглаж

	Хүүхнээ өгөхөд болох юм

	Хүү минь харин манайтай

	Эрийн гурван наадам хийж

	Ид чадлаа сорилцоно гэв.

	Улс гүрнийг захирсан

	Улаан лусын хааных

	Эхний наадамд бэлтгэж

	Бороонд гүйцэгддэггүй

	Бор морио барьж

	Цасанд гүйцэгддэггүй

	Цагаан морио барьж

	Утаанд гүйцэгддэггүй

	Ухаа морио барьж

	Уяж хагсааж эхлэхэд

	Зоовой Мижид хааны

	Зуувай Мижид хүү

	— Хэдий газраас уралдах вэ? гэж

	Хэлэлцэж зөвлөж очсонд

	Улс гүрнийг захирсан

	Улаан лусын хаантан

	— Гурван сарын газраас гэж 

	Гоцын бардам хариулав.

	— Таны хэлдэг газар чинь 

	Манай тэндэх нутгийн 

	Хонины хүүхэд уралддаг 

	Хомс ойрхон газар байна. 

	Их гүрнийг тэргүүлсэн 

	Эзэн хааны наадам байна 

	Хоёр жилийн газраас тавьж 

	Холдоо аль нь хурдтайг үзье гэж 

	Зоовой Мижид хааны

	Зуувай Мижид хүүг хэлэхэд 

	Улаан лусын хаантан 

	Ууртай гунигтай зөвшөөрөв. 

	Зоовой Мижид хааны 

	Зуувай Мижид хүү 

	Хүний хэлийг мэддэг 

	Хилэн хар морио 

	Хамуу жидүүнд баригдсан 

	Хар даага болгосон чигээр 

	Аваачиж уях гэтэл нь 

	Аав хаантан нь дургүйцэж 

	— Хамгийн хайртай морьдод минь 

	Хамуу жидүү халдана гэв. 

	Зоовой Мижид хааны 

	Зуувай Мижид хүү тэгэхэд нь 

	Далан лангийн ташуураа 

	Даамай бөхөлж түгжээд 

	Хамуу жидүүнд баригдсан 

	Хар даагаа уяж 

	Улс гүрнийг захирсан 

	Улаан лусын хаанд очиж

	Морь унах хүүхэд гуйж

	Өдий төдий явсан ч гэсэн

	— Хамуутай даага унуулж

	Харангалуулж алах хүүхэд алга гээд

	Хавьтуулж халгах хүнгүй байтал

	Улс гүрнийг захирсан

	Улаан лусын хааных

	Хурдан морьдоо гартаж

	Хөтлийн хүнийг оноож

	Хөсөг ачаа дагуулж

	Хөгжиж үймж байхад

	Зоовой Мижид хааны

	Зуувай Мижид хүүд

	Морийг нь унах хүнгүй

	Мухардсан байдал хэвээр байна.

	Хааны морьд явчхаад

	Хоног хугацаа удсан хойно

	— Эр хүн хэзээд ч

	Эр хүндээ хайртай хойно

	Эмээлт морийг чинь унаж

	Энэ наадмыг чинь авхуулъя гэж

	Улаан лусын хааны

	Үхэрчин өвгөний хэлэхэд

	Зоовой Мижид хааны

	Зуувай Мижид хүү

	Хүний хэлийг мэддэг

	Хилэн хараа унах хүнд

	Хоног хүнсийг нь тохируулж

	Хонины толгой ганзагалуулж

	— Хүний хэлийг мэддэг

	Хилэн хар морь минь бол

	Дээд тивээр явъя гэвэл

	Дээд тивээр нисдэг юм

	Дунд тивээр явъя гэвэл

	Дунд тивээр дүүлдэг юм гэв.

	Хилэн харыг унаж

	Үхэрчин өвгөнийг очиход

	Улс гүрнийг захирсан

	Улаан лусын хааны

	Хурдан морьд амарчхаад

	Хурдач хүүхэд нь эргэж байв.

	Үхэрчин өвгөн өлсөсхийж

	Өгсөн хүнсийг нь идээд

	Ядарч цуцсанаа мэдэрч

	Хажуулж амарч эхлээд

	Хар нойрт автагдав.

	Унтаж унтаж өвгөний

	Үймэрч аймарч сэрэхэд

	Хүний хэлийг мэддэг

	Хилэн хар морь нь гуньхарч

	Хоёр нүднээсээ нулимс дуслуулж

	Хоёр их гол урсгаж

	Дөрвөн хөлөөрөө газар цавчилж

	Дөрвөн их овоо болгоод

	— Хол газраас ирсэн

	Хосгүй сайн хөвүүдийг

	Энэ газарт ингэж

	Хохироох гэсэн хүн үү гэж асуухад

	Өвгөн баахан сандарч

	Өчих ч үггүй мухардаж

	Эмээлт мориндоо мордож

	Эргэж нэхэж гарсаар

	Дээд тивээр явъя гэж

	Дээд тивээр хэсэг нисэж

	Дунд тивээр явъя гэж

	Дунд тивээр дүүлж явтал

	
Хаяж орхиод эргэсэн 

	Хааны морьд харин 

	Харшиж эцэж туйлдаад 

	Унасан нэгийг нь босгож 

	Унтсан нэгийг нь сэрээж 

	Газрын дунд ч хүрээгүй 

	Сажлах нэг нь сажилж 

	Шогших нэг нь шогшиж байв. 

	Зоовой Мижид хааны 

	Зуувай Мижид хүү 

	Улс гүрнийг захирсан 

	Улаан лусын хааныд орж 

	Уралдсан морьдоо яаж барихыг 

	Урьтаж мэдэхээр асуусанд 

	— Мөнгөн цалмаар цаламдаж 

	Болзоотын бор толгойг 

	Мулт татан суулгаж байж 

	Болох нэгийг нь барьдаг гэж 

	Омог бардам зантай 

	Улаан лусын хаан хэлэв. 

	Зоовой Мижид хааны 

	Зуувай Мижид хүү 

	Хүний хэлийг мэддэг 

	Хилэн хараа түрүүлж ирэхэд 

	Мөнгөн цалмаа авангуут 

	Мөчийн дотор цаламдтал 

	Мөнгөн цалам нь тасраад 

	Мөрөнд нь зүүгээд үлдэв. 

	Алтан цалмаа гаргаж 

	Амжиж дахин цаламдаж 

	Арай гэж тогтоогоод 

	Хаан аав минь үзээ биз! 

	Анхны наадмыг аваа биз! гэхэд

	— Чинийх болов гэж 

	Чинэрч улайсан хаантан 

	Зөв харж инээж 

	Буруу харж уйлан хэлж гэнэ. 

	Зоовой Мижид хааны 

	Зуувай Мижид хүү 

	Улс гүрнийг захирсан 

	Улаан лусын хаанаас 

	Ямар наадам эхлэх вэ? гэж 

	Явж очиж асуусанд 

	Сураа одоо харвая гэж 

	Сулхан дуугаар хариулав. 

	Хэдий газраас харвах вэ? гэж 

	Хэлэлцэж Мижидийн асуутал

	— Гурван хоногийн газраас гэж 

	Гонсгор царайлан хариулав. 

	— Таны хэлдэг энэ чинь 

	Манай тэндхийн хүүхдийн 

	Наадаж тоглодог хэмжээ байна. 

	Их гүрнийг тэргүүлсэн

	Эзэн хааны наадам байна. 

	Адгийн наад зах нь 

	Арван гурав хоногийн газраас 

	Харвалцаж наадвал ямар вэ? гэж 

	Ахиулж Мижид хэлээд 

	Ерэн бугын эврийг 

	Елэн жилэм зүйн хийсэн 

	Наян бугын эврийг 

	Нааж бэхэлж зүйн хийсэн 

	Итгэлтийн шар нумаа 

	Өглөө нь татаж 

	Орой нь харвасанд 

	Зоовой Мижид хааны

	Зуувай Мижид хүүгийн сум 

	Арван гурав хоногийн газраас 

	Агаар тэнгэрээр шуугин нисэж 

	Алтан тэвнэн сүвэгчээр шургаж 

	Газрын хөрсөнд 

	Гурван алд шигдээд буухад 

	Улаан лусын хааны сум 

	Газрын дунд ч хүрэлгүй 

	Саарч унав гэнээ!

	— Хаан аав минь хараа биз! 

	Хоёр дахь наадам минийх биз! гэж 

	Зоовой Мижид хааны

	Зуувай Мижидийн асуусанд

	— Чинийх болов бололтой гэж 

	Чинэрч улайсан хаантан

	Зөв харж инээж 

	Буруу харж уйлж байв. 

	Хоёр наадмаа дуусгаад  

	Гурав дахь наадмаа эхлэхэд 

	Улс гүрнийг захирсан 

	Улаан лусын хааных 

	Төмөр хөх бөхөө 

	Түрүүлүүлэх арга эрж 

	Цайг нь юүлсэн сэвгэнд 

	Цагаан хөвөн хийж 

	Түүний гарах газарт 

	Давхар давхар овоолж 

	Хар нүүрсээр гадас хийж 

	Ухсан газарт булаад 

	Зуувай Мижидийг унагах гэж 

	Зохимжтой бүхнийг хийж 

	Хунз хунзаар цайнуудыг 

	Хурааж давхар овоолж

	Хөх төмөр гадсыг

	Хөлдүү газарт түгжтэл

	Улс гүрнийг захирсан

	Улаан лусын хааны

	Төмөр хөх бөх нь гэж

	Гарынх нь хумс

	Гадаа тийшээ гажиж

	Ган төмөр дэгээ шинжийг олсон

	Хөлийнх нь хумс

	Хөдөө тийшээ гажиж

	Хөх төмөр дэгээ шинжийг олсон

	Тийм нэгэн бөх

	Хасаг тэргээр ачуулж

	Халзалж Мижидтэй барилдахаар гарчээ

	Хөвөнтэй сэвгийг өнхрүүлж

	Нүүрсэн гадсыг хугачиж

	Дэвлээ гэтэл дэвсэн биш

	Гүйлээ гэтэл гүйсэн биш

	Яаж ч байгаа нь мэдэгдэхгүй

	Янзын жигтэй гарч ирэхэд

	Зоовой Мижид хааны

	Зуувайн Мижид хүү

	Гартаа өртсөн сэвгүүдийг

	Гадагш дотогш нь шидэлж

	Хатуу хатуу цайнуудыг

	Хатсан навч шиг үсэргэж

	Газрын хөрсөнд бэхэлсэн

	Ган төмөр гадаснуудыг

	Таанын мод шиг өшигчиж

	Хангардийн дэвэлтээр

	Халзлан тосож очингуут

	Өрж өмнө нь зогссон үгүй

	Шуудхан хав барьж автал      I

	
Хааны бөх Мижидийг 

	Сээр нурууны нь махнаас 

	Сэмэр сэмэр урж 

	Гуя хонгоны нь махнаас 

	Гувар гувар тасчиж байв. 

	Зоовой Мижид хааны 

	Зуувай Мижид тэгэхэд нь

	— Тоглож байна уу? эсвэл 

	Шоглож байна уу? гэсэнд

	— Бөх хүнд барилгүй гэж 

	Төмөр хөх бөх хэлэв.

	Тэгвэл би ингэж барилддаг гээд 

	Төмөр хөх бөхийг 

	Эгц дээш нь өргөнгүүт 

	Эргүүлж газар савтал 

	Цаадах нь харин дорхноо 

	Газарт шигдээд ойчив. 

	Улс гүрнийг захирсан 

	Улаан лусын хааныхан 

	Хөгшин хөвөөгүй сандарч 

	Хүүхэд багачуудгүй гүйлдэж 

	Хүрз зээтүү барьцгааж 

	Газарт шигдсэн бөхөө 

	Гаргаж авах гэж ноцолдоход 

	Эр хүн хэзээд ч 

	Эр хүндээ хайртай гэж 

	Зуувай Мижид хэлээд 

	Зүүн гараа сунгаж 

	Чигчий хуруугаараа өлгөж 

	Төмөр хөх бөхий нь 

	Газраас татаж гаргаад 

	— Хаан аав минь хараа биз? 

	Гурван наадмыг аваа биз?

	Хүнээ хүртээх болоо биз? 

	Хүүхнээ авах болоо биз? гэхэд 

	Чинийх болов бололтой гэж 

	Чинэрч улайсан хаантан 

	Зөв харж инээж 

	Буруу харж уйлаад 

	Хүнээ өгөх айл чинь 

	Найраа хийж байж өгдөг гэв. 

	Зоовой Мижид хааны 

	Зуувай Мижид хүү 

	Улаан лусын хааны 

	Оронгоонь авхайдаа очиж

	— Хаан аав найрлана гэнэ 

	Харин надад бэлтгэл алга гэсэнд

	— Цагаан лусын хааныд оч 

	Чадах ядахаараа тусална байх 

	Бага хөхүүртэй айргаа гэж 

	Баахан лонхтой архи гэж 

	Бараалхаж гуйгаад авч ир гэв. 

	Зоовой Мижид хааны

	Зуувай Мижидийн гуйхад 

	Цагаан лусын хааных 

	Хэлсэн бүгдийг нь өгөв. 

	Улс Гүрнийг захирсан 

	Улаан лусын хааныхан 

	Зуувай Мижидийн айргийг басаж 

	Зооглож байгаад барчихыг бодож 

	Нартай эхлээд найрлаж гэнэ 

	Наргиж байтал нь шөнө болж гэнэ 

	Дугараад байсан ч дундардаггүй 

	Дагнаад байсан ч далдардаггүй 

	Бага хөхүүртэй айргаар нь 

	Баахан лонхтой архиар нь

	
Үүр гэгээртэл найрлаад 

	Үнэндээ барж эс чадаад 

	Найраа жаалхан завсарлая гэж 

	Нар гаргаад үргэлжилье гэж 

	Өвгөн хааны өгүүлэхэд 

	Зоовой Мижид хааны 

	Зуувай Мижид явж 

	Хүний хэлийг мэддэг 

	Хилэн хар мориндоо очсонд 

	— Баруун талын идээнээс 

	Багашигхэн зооглоорой 

	Зүүн талын идээнээс 

	Ердөө ч битгий амсаарай 

	Чамд зориулж хор хийгээд 

	Согтохыг чинь хүлээж байгаа гэв 

	Найр дахиад үргэлжлэв. 

	Нар гудайтал наргицгаав. 

	Баруун талын идээнээс 

	Багашигхэн зооглосоор 

	Зүүн талын идээнээс 

	Жаахан ч амсалгүй суусаар 

	Зоовой Мижид хааны 

	Зуувай Мижид хүүгийн 

	Үүрэглэж эхлэх үеэр 

	Хамуу жидүүнд баригдсан 

	Хар даагаа болиод 

	Толгой хаялан даналзсан 

	Хилэн хар морь нь янцгааж 

	— Их алдраа бодохгүй 

	Ингэж үхэх хүн үү гэж 

	Эмээлт морио бодохгүй 

	Эрсдэж үхэх хүн үү гэсэнд 

	Нойр нь сэргээгүй Мижидийн

	Нозоорч гадаа нь гартал

	Зэс шарга морьтой

	Зэвхий саарал хувцастай

	Гурван түрүүч ноёнтой

	Гучин түмэн цэрэг

	Гурван давхар бүсэлсэн байв.

	Зоовой Мижид хааны

	Зуувай Мижид хүү

	Харь газар цус урсгаж

	Хар хэрэг тарихгүй гэж

	Хүний хэлийг мэддэг

	Хилэн хар мориндоо мордож

	Дээд тивээр явъя гэж

	Дээд тивээр хэсэг нисэж

	Дунд тивээр явъя гэж

	Дунд тивээр хэсэг дүүлээд

	Нойроо хүрээд эс болоход

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

